
Загарайн Сандагаа

	 

	Зохиолч З. Сандагаа 1927 онд Төв аймгийн Лүн сумын нутагт төржээ. 1963 онд УИС, 1977 онд Москва хотноо М. Горькийн нэрэмжит утга зохиолын дээд сургуулийн дэргэдэх дээд курсийг төгсгөжээ.

	З. Сандагаа уран зохиолын ажлаа 1947 оноос эхлэн хүүхэд багачуудад зориулж «Банди» гэдэг туужийн ном бичиж хэвлүүлсэн байна.

	 

	СУРГУУЛИЙН ХАЛИУН 
(Өгүүллэг)

	 

	I

	Сургууль тарах өдөр Лхагваагийн аав морь хөтлөн давхиж ирлээ.

	Бяцхан хүү тоглоомдоо улайраад уяан дээр бууж буй эцгийгээ анзаарсангүй. «Миний хүү!» гэж дуудахыг гэнэт сонсоод эргэж гүйхдээ юунд тээглэснийг бүү мэд таварцаглаж, түрүүлгээ ойчив. Хэдийгээр өвдөвч ичихийн эрхэнд шүд зуун бостол аав нь дэргэд нь ирж, өргөн босгоод хувцасных нь шороог гүвэв. Өвдсөндөө болоод тэр үү, эцгийгээ үзээд ч тэр үү уйлмаар санагдсан авч хүүхдүүд шоолох вий гэж зовохдоо арай ядан тэсэв.

	Жилийн эцсийн дүнгийн хурал дээр Лхагва аавынхаа хажууд сэтгэл хангалуун сууж, бор хацар нь туяаран, онигордуу хар нүд нь цогтойёо гялалзана. Тэр энэ хичээлийн жилд сайн гарсан юмсанж.

	— Сайн байна, миний хүү, хойтон онц сурах хэрэгтэй гэж аав нь хүүгийнхээ толгойг илбэв.

	Дүнгийн хурлын дараа хүүхдүүд зүг зүг тийш тоос манарган одлоо. Лхагва ч бас мордож аавтайгаа дөрөө харшуулан давхилаа. Түүний унаж яваа хээр үрээ хазаар даран цагаан хөөс амнаас нь цахарна. Замын хоёр талаар өнгийн цэцэг алаглаж, тэргээ өндрийн оройгоор том шувуу жигүүр дэлгэн эргэлдэж, бялзуухай шулганан жиргэж, алтан хараацай өмнүүр нь хэрэн ниснэ. Сүрэг, сүргээр мал бэлчээрт налайн харагдана. Голын хөвөөгөөр цагаан гэрүүд ярайн мөөг мэт үзэгдэнэ.

	Лхагва ээждээ очих гэж яарах учир энэ бүхнийг төдийлөн үл ажиглана. Тэдний замд нутгийн өвгөн Юндэндорж дайралдаж мэнд усаа мэдэлцэн мориноосоо бууж аавтай нь тамхилангаа тав гурван үг солилцов. Түүний өгүүлэх нь: 

	— Элбэг ээ, хүү чинь бөх болох юм биш байгаа даа... Тэгшхэн мөртэй, өргөн чээжтэй сайхан хувирвал учир л гэгч бий дээ.

	— Намайг дуурайвал юу гавих вэ дээ. Харин адуунд эртэй болж магадгүй. Бузгай зоригтой юм шүү.

	— Адуунд эртэй эр хүнийг харахад бахтай байдаг юм. Эрэндээ няцаж, унаснаа буруу эдэлбэл бүтэн нуруутай бүдэрдэггүй хөлтэй морьтой явахгүй дээ.

	— Дуулж байна уу? гэж Элбэг хүү өөдөө зангав. Лхагва толгой дохив.

	— Мартсан, мал сүрэг мэнд үү? гэгчээр хэр зэрэг сурлагатай билээ дээ?

	— Миний хүү энэ жил сайн гарсан. Бас пионерт элссэн. Улаан бүч зүүчихсэн явааг нь харахгүй юү?

	— Сүрхий эр юм аа. Хойтон онц сурах юм байгаа биз гээд Юндэндорж гуай сайвар хээр мориндоо мордож дэмбэгнүүлэн одов.

	— Онц сурахгүй бол горьгүй нь дээ. Нутгийн томоотой хүн найдаж байна шүү гэж Элбэг мориныхоо олмыг чангалангаа хүүдээ хэлэв.

	Хөтөл өөд гэлдрүүлэхдээ «Онц сурч амжина. Тоогоо л сайн давтана даа. Пионер хүн зуныхаа амралтаар заавал нэг ашигтай ажил хийсэн байх хэрэгтэй. Юу хийх билээ?» гэж Лхагва бодлогошров.

	Газрын цагаанд ороход аав нь өндөсхийн «чүү!» гэхэд морь нь ухасхийлээ. Лхагва ч дагаад давхилаа. Саахалт хэртэй хурд хуваалгасны дараа төрсөн гэрийнхээ барааг харуут дөрөөн дээрээ босоод морио ташуурдан довтолгосоор гаднаа ирэхэд ээж нь угтаж «Миний хүү яасан том болов» хэмээн энхрийлэн үнсэв. Эцэг нь давхиж ирсэн хоёр мориныхоо амьсгааг дарагдтал хөдөлгөөд гэртээ оров.

	 

	II

	Лхагваа амралтаараа харьсан өдрөө уурга барьж адуунд мордлоо. Түүнд ажил ер мундахгүй. Адуу хурааж, сувайлна.

	Аавынхаа чөдөртэй морийг барина, айраг бүлнэ, аргал түүнэ, ус авна.

	Нэг өдөр тэднийд Юндэндорж гуай ирж айраг ууж суунгаа энэ тэрийг хөөрөлдсөөр адуунд эртэй хүний тухай хууч хөөрөв.

	...Манай нутагт чинь дээхэн үедээ Сагарай, Надмид хоёрыг л адуунд лут эртэй улс гэж байлаа. Одоо хэр нь омголон мориноос айхгүй шинжтэй. Аль аль нь жар гарсан даа. Ээ дээ, мөн ч бахтай сан. Бар жил юм даг. Нэг мянга есөн зуун гучин найман он болж таарах нээ дээ. Лам нараас хураасан адуу хуваарилах гэж нэг их ажил болж билээ. Хөөсөн цасаар агуйтын ар хоолойд баахан адуу цуглуулчихлаа. Өнөө олон ижил буруу адуу гэдэг чинь тал, тал тийшээ бутарч давхиад л хүн дур дураараа уургалж бугуйлдаад, замбараагаа алдаж ч гүйцлээ.

	Тэнд ах дүү хоёрын нэг нь уурга барьчихсан, нөгөө нь ногт чөдөр ганзагалчихсан ханхалзаж явна. Тэгснээ Сагарай нь, — Юндэндорж оо чи бид хоёрын морийг бариад зогсож бай. Шалавхан шиг хэдэн юм оосорлоод авъя. Би ч яах вэ дээ тэртэй тэргүй дэмий яваа хүн чинь.

	— За л гэлээ.

	— Үгүй, та минь явган амжих юм уу? гэж асуулаа.

	— Учир нь олдоно хө гэж Надмид инээж байна. Тэгсэн чинь дүү нь түүний хөөж яваа адууг хажуугаараа өнгөрөхөөр, уургалаад л ах нь ноцоод л ачиж унагаагаад хоёулаа элбэж хүлээд хаячих юм. Ингээд л арав гаруй адуутай болчихлоо.

	— Ах аа сууж тамхи татъя гэж Надмид нь хэллээ. Цаадах нь тэгье гэж байх юм. Сайхан цэнхэр азарга Надмидын дэргэдүүр өнгөрмөөр маягтай сүүл хатгаад айсуй. Би цаашлуулаад л

	— Надмид, түүнийг хараач! гэтэл нөгөөдөх чинь хажуудаа хэвтсэн уурга шүүрэн автал азарга ч дайрчих шахаад өнгөрлөө. Мань эр ч толгойд нь шидчихлээ. Орж явчхав аа хөөрхий. Дэмий л уллаад татаж харагдана. Хөлдчихсөн ширэн ул чинь зүгээр л чарга гэсэн үг юм хөөе! Босоогоороо баахан чирэгдлээ. Тэгснээ суулаа. Ах нь хойноос нь гүйгээд байдаг. Байдаггүй хөөе, юунд ч тээглэсэн юм түрүүлгээ ойчлоо. Үгүй, нөгөөдөх чинь уурганаасаа салаагүй л явна. Зүүгдэж чирэгдсээр дахиж гэдрэгээ харуутаа хүчтэй ч аргагүй татаад орхисон чинь азарга харин ойчдог байгаа даа. Тэрүүхэн хооронд ах нь очоод дараад авав. Ногтлоод босгоход нөгөө азарга чинь цамнаад сүйд болов. Сагарай «ишүү» гээд татсан чинь сүүл нь гозойгоод эргээд ирж байж билээ. Өнөө Надмидын чинь гутлын боом, дээлийн энгэр, ар хормой гэж авах юм байхгүй урагдаж тасарчихсан харагдана... 

	— Чи тавьчихгүй яасан юм гэж асуухад, Амьтнаас ч ичлээ. Ахаас ч айлаа. Мөн хүзүүтэй адгуус байна шүү гэж инээсэн сэн... Өвгөний энэ яриаг Лхагва амаа ангайн чагнав.

	— Сагарайн булгиулахыг яана. Нас гүйцсэн хангалын хур дэлэн дээрээс атгаж аваад л зайдан мордчихоод салдаггүй сэн.

	Лхагва, тэр хоёр шиг адуунд эртэй болох сон гэж мөрөөдөх ажээ. Нэг адуу цуглуулж явахдаа хэнз унага уургалсан чинь дажгүй байв. Маргааш нь хөөрөв. Унагаа уургалаад авсан чинь олигтой зүтгэж өгсөнгүй. Эх рүүгээ гүйсэн хусран бярууг явган уургалаад баахан чирэгдэж байгаад тогтоов. Хонь, тугал уургалах нэг л шимгүй санагдах тул адууны захад идэж зогссон халиун даагыг уургалаад орхисон чинь гар нь халуу оргив. Даага хулжин давхиж уургыг нь үзүүр, ёзоороор нь хуваагаад хаячив. Ааваасаа эмээсээр гэртээ ирвэл «Уурга гарздахгүй яаж адуучин болох вэ?» гэж аав нь хэлээд доор нь тагнайлдаж өгчээ. Хэдэн өдрийн дараа аавынхаа уяатай байсан уургын моринд сэмхэн мордож, суувай адуун дээр очиж дөрөөг нь саагаад «ороо халиунаас хариугаа авна даа» гээд адууны захад зогсож буй даагыг чиглүүлэн морио гуядтал бултсан даагыг даган хуралдсан морины дэмд эмээлээсээ ховх үсрэн ойчив. Газар ногооноор эргэлдэн өгзөг нь учиргүй хорсов. Эмээлтэй морь нь даагыг элдэж алга болов. Лхагва уйлан ёолон босож хорссон өгзгөө илж үзтэл ард нь хэн нэгний тачигнатал хөхрөх сонсогдов. Эргэн харвал нэг ангид сурдаг Орги нь байв. Тэр:

	— Мөн ч лоймол уургач юм аа чи! гэж эгдүүтэй хэлэв.

	— Чи тийм сайн юм бол уургал л даа!

	— Би чал шиг онгирохгүй л дээ. Бас уйлаад байгаа юм шүү. За, за нулимсаа арч! Миний араар сундал гэхэд нь Лхагва толгой сэгсрэв.

	— Дургүй бол байх л үгүй юү! гээд мориндоо ташуур өгөн одов.

	Орги дээрэлхүү, шогч учир ангийнхан нь түүнд төдийлөн сайнгүй билээ. Нэг удаа Лхагвыг гүйж явахад нь дэгээдэж унагаад:

	 

	«Онигор Лхагва онгирч гэнэ

	Оодонгийн тугал шиг дэвхцэж гэнэ

	Олгойгоо хагартал унаж гэнэ»

	гэж шоолсон билээ. Лхагва түүнтэй нэгийгээ үзэлцье гэж бодсоноо «пионер хүн зодолдох ёсгүй» гэж санаанд хүлцэн өнгөрчээ. Тэр Лхагвыг харах бүрдээ заавал ч үгүй хорон үг хэлнэ.

	«Ийм азгүй явдал тохиолддог оо! Очиж, очиж энэ муу Оргитой дайралддаг нь юу ч билээ» хэмээн уургаа чирэн сажлав. Гэтэл аав нь адууг нь тогтоож, эмээлтэй морийг хөтөлж тосон ирэв.

	— Миний хүү юун ч давлиун зантай юм билээ. Эхлээд зөөлөн амтай удаахан хөлтэй мориор уургалж сурдаг юм шүү гэв.

	 

	III

	Лхагва адуу цуглуулахдаа сүүл хатган давхих даагыг хараад үүнийг чинь унаж сургавал ашигтай юм биш үү гэдэг бодол төрөв.

	Унага барих үеэр:

	— Аав аа! Би даага сургая гэж хэлэв.

	— Эр хүний санадаг санаа гээд зэлний дэргэд зогсож буй чагттай даагыг хазаарлан цоровдож эмээллээд эцэг нь мордуулж өгөв.

	— Жолоогоо сул тавьж, гэдийгээд хөлөө хавч! Нүдээ бүү ань! гэв. Эцэг нь нэг хусран гүүг эмээллэн унаж давхив. Хүү нь эцгийнхээ хойноос даагыг гуядав. Даага сүүлээ годойлгон янцгаан хурдална. Анхны даага булгисангүй гарын аясаар номхров. Эцэг хүү хоёр энэ мэт гурван даага сургав.

	«Даага чинь булгидаггүй амьтан юм аа». Лхагваагийн энэ бодлыг ороо халиун даага талаар болгов. Ороо халиуныг эцэг нь уургалж өөр нэг хүн ноцон оосорлов. Тэр адууны омголон үр эмээлээ булгин цамнаж чарлана. Эцэг нь айлын том хүүхдийг гуйж мордуулан омгийг нь даруулав. Халиун даага уруулаа шазайлган өвс хазалгүй өнжив.

	Маргааш нь Лхагва жолоогоо сул тавиад, гэдийсгээд хавчвал энэ муу яав л гэж хэмээн бодоод мордож гуядтал огло харайн булгив. Аманд нь цус амтагдах шиг болж жаал хүү эмээлээсээ ховхоон ойчихдоо газар харуулдан нүүрээ шалбалсан ч цулбуураа тавилгүй чирэгдэн арай ядан тогтоов.

	— Энэ тун чийртэй даага шүү. Аргагүй сайн морины шинжтэй булгиж байна. Миний хүү үүнээс хойш нүдээ битгий ань. Тайван байж хоёр тийшээ ташуурдан биеэ тэнцүүлж сур! Аль ойчихыг хэлж барах вэ? Аав нь барьж байгаад өгье! Морд! гэж эцэг нь хэлэв.

	Лхагвын нүүр нь хорсон, толгой нь дүйрэвч ааваасаа ичиж, зовохын эрхэнд дааганы жолоог хумхин сэвхийтэл мордож сайтар дөрөөлөөд «Унана л биз, дүүрсэн хэрэг» гэж ташуурдаад авлаа. Даага дахиад булгилаа.

	— Эр хүн! Гуяд, сайн гуяд! гээд эцэг нь цулбуурыг нь өгөөд өөрөө мориндоо мордож зэрэгцэн ирээд хөтлөв. Даага нь булгихаа больж, янцгааж давхина.

	— Амыг нь амгайгаараа сайн хөрөөд! Мэдэлтэй яваарай! гэж эцэг нь өгүүлнэ.

	Халиун даага бүдүүн морины аяар нэлээд давхисан тул хөлс нь дуславч хамраа тачигнуулан, үе үе бусгана.

	Орой нь моринд тулган, зөөлхөн мордож хэсэг зуур давхиулаад ирж буухад нь:

	— Миний хүү дух, хондлойг нь илбэ! Биед нь сайн наалдаж байгаад олмоо тайлж, эмээлээ өргөж ав! Малд хэчнээн хайртай, эвтэй дүйтэй хандвал хүнд дасаж, амархан номхорно гэж эцэг өгүүлэв.

	Жаал хүүгийн нүүр чинэрэвч, даага булгихад тогтсондоо баярлана. Халиун даага өдөр хоногоор номхорч хоёр чихээ солбиулан товолзтол алхаж, жийгтэл хатирна. Ташуур өгөх төдийд ухасхийж, зурайх тоос ардаа үлдээж яах ийхийн завдгүй бараа сураггүй алга болно. Хэд хоногийн дараа адуунаас гараар баригдах болов. Лхагвын аав «Нэгдлийн морийг олон хүн эдэлдэг юм. Нэг хүнтэй ижилдэж болохгүй» гэж буруу зөв талд нь гарч илж таална. Лхагва аавынхаа захиснаар түүний амыг хантайрч сул тавина. Буухдаа олмоо сулруулна. Давхиж ирээд шууд зогсохгүй уяа тойрч гэлдрүүлнэ.

	Лхагва нэгдлийн арван даага сургасан боловч, халиун даагаа өглөө бүр барьж унан хөлийн ээдрээг гарган адуунд нь тавьжээ.

	— Та чинь уурга муурга болоод хаа хүрэх нь вэ? гэж Элбэг асуув.

	— Танай хүүг эмнэгчин болж гэж сонсоод даагаа уургалуулахаар ирлээ гэж нүдээ ирмэв. Сагарай өвгөн адуучин Элбэгийнхээр буухдаа шинэхэн зассан богиновтор уурга барин иржээ. Элбэг, хүүгийнхээ сургасан даагануудыг түүнд үзүүлэв. «Энэ зээрд даага гараатай хурц морь болно байх. Уургад сургавал, суулт сайтай даа» гээд нуруу үүрэн адуун дундуур явж байхад нь Лхагва халиунаа барьж духыг нь илэн зогсов.

	«Аа хө, морио үзүүлэх санаатай хүн үү дээ. Аль вэ хүү минь наадахаа оосорлоод ир. Мөн сайхан номхорчээ» гээд хэсэг тойрон явснаа цулбуураар цавь суга, мундаа бэрэвхий хоёрын хоорондуур тус тус хэмжиж, сүүлийг нь сөхөн харснаа хэрлэг нь булчинтай, аарцаг уужимтай, тавиу арьстай, галуун тавагтай, чихний холбоос султай, аргагүй л эртэй хурдан болно. За чи эмээллээд морд доо. Хатируулж яваад саахалтын тэндээс эргээд давхи! гээд өврөөсөө дуран гаргав.

	Лхагва түдэлгүй жирийлгэн ирэв. «За тийм байж. Шинэ цагийн «Буган халиун» гараад ирсэн юм биш биз дээ. Болж өгвөл чөдөр, тушаатай дэвхцүүлж хөлийг нь авчихгүй байхыг хичээгээрэй! Чамайг аав шигээ адуунд эртэй, унасандаа хайртай болох нь гэж Юндэндоржоос сонсоод уурга зассан юм» хэмээн оонын хүзүү хуйвтай уургаа Лхагваад өгөөд «Энэ жил чинь хүүхдүүд сургасан даагаараа уралдах юм гэсэн биз» гэж хэллээ.

	Лхагва нутгийн өвгөний бэлэглэсэн уургыг барьж, зээрд даагаа унан өглөө бүр унага уургалж аавдаа тусална. «Морь хүн хоёр бяд суугаад ирэхээрээ учиртай даа» гэж Элбэг дотроо баярлана.

	Лхагваа ааваараа заалган буган халиунаа сойв. Айл, саахалтын хүүхдүүдтэй нийлж тарлаж, хөлсөлсөөр уяа нь ч гүйцэв. Сургууль ч цуглах болов. Лхагва хурдны морины хүүхдийн хувцас өмсөж, уралдааны шар цоохор эмээл тохож, зээрд даагаа унаж «Буган халиунаа» хөтлөв. Аав нь хадган холбоостой хусуур, сойз бүсэндээ хавчуулж, хамт мордов. Даага сургасан хүүхдүүд замдаа нийлэлдэн гийн гоолсоор гэлдрүүлнэ. Гагцхүү Орги дэлийг нь содолсон бүдүүн морь унаж, өргөн бүс ороож, урт ташуур барин, ташаа тулан ханхалзаж, томчуултай дөрөө харшуулан явна. Сагарай өвгөн түүнийг зэвүүн харж:

	— Хээ үүний явж байгааг! Домбон чинээ мөртөө багана шиг ташуур дамналдуулаад юугаа хийнэ дээ, ямар ч дүйцгүй юм бэ дээ.

	— Чухам аа чухам, бүдүүн морь унаж, том ташуур барьж наадамд очих насандаа хүрээгүй л хүн дээ. Эцэг эх хоёртоо хонины хошуу эргүүлж өгөлгүй хэвлүүтсээр яваад зуныг барах юм даа гэж Юндэндорж гуай хэлэв.

	— Миний хүү, хоёр өвөөгийн яриаг сонсов уу? Ажил хийдэггүй хүнийг нутгийн олон ингэж л үнэлдэг юм шүү дээ.

	— Тэр үнээн! Энэ чинь бас дээрэлхүү шогч юм гэнэ лээ шүү. Ноднин муу хүүгийн минь морины цавь руу хатгасан байна лээ. Номхон морь тулдаа л булгиагүй өнгөрсөн юм. Долгин юм бол сүйд хийхгүй юү.

	— Элдэв нэр хоч өгөх дуртай гэх зэргээр хүмүүс ярилцана.

	Уралдах дааганы зөнгөөр гэлдэрсээр Лхагва аавтайгаа сумын төвд хоногтоо ирэв.

	Маргааш нь сургуулийн нээлт болж, Лхагва Оргитой, хоёрын даваанд учрав. Ганцхан дайраад Оргийг бариад автал түүний өргөн бүс сулхан учир нэг л эвгүй. Дэгээдээд авсан чинь дээр гэгч нь өргөөд хаячхав. Лхагва нэлээд өвдлөө. «Анжгай нь арай чам шиг хүүд ойчихгүй» гээд Орги дэвэв.

	— За манай Лхагва заан ойчив уу? Гайгүй хө «Буган халиун» нь түрүүлнэ. Харин чи анхааралтай эргээрэй! Хурдан морь тоосонд дарагдахаараа явдаггүй удаа гардаг юм шүү гэж Сагарай өвгөн захив.

	Элбэг, хүүгийнхээ халиун дааганы сүүлийг боож өгөв. Үүрэглэн зогссон даага мордуут дүүхэлзэж хазаар дарна...

	Морь эргэхэд Лхагва золтой л эмээлийнхээ ард гарчихсангүй. Жолоо сулрахад халиун хадууран өөр зүг хулжсан юм шиг хурдлав. «Тэнэг минь яаж байгаа чинь энэ вэ» хэмээн Лхагва уйлан өрөөсөн талын жолоог угзран арай ядан эргүүлж, аль хэдийн талийн одсон даагануудын хойноос нэхэхдээ, салхин адил хөндлөн дайрч бүхний түрүүнд гармагц дөрөөн дээрээ босон гууглаж ташуурдаад, эргэн харвал дараах даага нь айл хүний зайтай айсуй. Дахиад ташуурдлаа. Эгнэн зогсогч бариачид ойртон ойртсоор. Эрчээрээ хурдлах «Буган халиун» салхи шунгинуулан довтолно. Хоёр завжаар нь цагаан хөөс цахарна. Хамгийн эхэнд зогссон хүн морио гуядан цулбуурдан давхиж пайзыг гардуулаад амыг татав. Эцэг нь ирж хүүгээ буулган үнсэж дааганы эмээлийг авч хөлсийг нь хусна.

	— Аргагүй л хурдан юм даа.

	— Хөл нь хэвээрээ ирж байна.

	— Хадуураагүй бол бүр хол тасрах нь гэх зэргээр ярилцаж байхад аман хүзүүний даага ирэв.

	Хурдны даага ирж гүйцсэний дараа нэгдлийн дарга даага сургагч пионеруудыг цуглуулан зохих шагналыг үнэмлэхийн хамт гардуулахдаа хамгийн түрүүнд Элбэгийн Лхагва гэж дуудан, алдарт адуучин болохыг ерөөж «Буган халиунаар» шагналаа гэхэд цугласан хүмүүс алга ташив. Лхагва инээн «Буган халиуныхаа» духыг илж зогсов.

	Орги түүнийг хараад, эргэн тойрноо ажиглаж «Над шиг хүүхэд ерөөсөө алга шив дээ. Би хойтон заавал даага сургана даа» гэж бодлоо.

	Хүүхдүүдийг шагнаж дууссаны дараа Лхагва даагаа хөтөлсөөр олон дунд орж ирэн, 

	— «Буган халиунаа» сургуульдаа бэлэглэе! Үүнээс хойш буган халиун сургуулийн халиун боллоо гээд жолоогоо захиралдаа атгуулав. Захирал жолоог авч, Лхагвааг үнсээд гараа дээш өргөж:

	— Нөхөд өө! Бид пионер Лхагвын бэлгийг хүлээн авлаа. Энэ хурдан хүлгийг сургуулийн халиун гэж цоллож байх болно. Харин уях, уралдуулахыг сурагч Лхагва хариуцна гэв.

	Юндэндорж гуай буган халиуныг цоллож айргаар мялаав.

	 

	1975 он

	 


“АРДЫН БОЛОВСРОЛЫН ЯАМНЫ ХЭВЛЭЛ” УЛААНБААТАР хотноо 1981 онд эрхлэн хэвлүүлсэн "ХҮҮХДИЙН УРАН ЗОХИОЛЫН ДЭЭЖ" номын ӨМНӨХ ҮГ

	 

	ҮЛГЭР ТӨГСГӨЛГҮЙ ҮРГЭЛЖИЛНЭ

	 

	Үр хүүхдээ сайн хүн болгохын тулд үнэмшилтэй сайхан үлгэр зохион ярьдаг ард түмний мөнхийн уламжлал төгсгөлгүй үргэлжилсээр байна. Манай эх оронд социализм байгуулах бадрангуй сайхан үйлсийн тухай шинэ үлгэрийн анхны хуудас сөхөгдсөнөөс хойш өнгөрсөн жилүүдэд монголын уудам цэлгэр нутаг, түүний хүн ардын сэтгэл санаанд танигдашгүй гүнзгий өөрчлөлт гарч, тэр үйл явдлын тухай цоо шинэ үлгэр туульс зохиогдлоо. Хоцрогдсон нүүдлийн мал аж ахуйтай орныг социалист хөдөө аж ахуй, аж үйлдвэрийн орон болгон хувиргаж, хөрөнгөтний нийгмийн хөгжлийн урт шатыг алгасуулан хөгжүүлж, өчигдөрхөн уур нүдүүр хэрэглэж байсан хүнийг өнөөдөр цахилгаанаар ажиллах механикжсан том үйлдвэрийн ажилчин болгож, өчигдөрхөн үхэр тэргээр гэлдэрч явсан ардыг өнөөдөр дуунаас хурдан нисэх онгоцны жолоо дээр суулгаж өгсөн тийм ид шидтэний тухай бичсэн ямар ч зохиол нь үлгэр туульсын шинжтэй байхаас аргагүй юм.

	Жараад жилийн тэртээх хүүхдүүдэд ээж аав нь жилийн газрыг сараар товчилдог жигүүрт морин, юу санасан есөн хүслийг бүрдүүлэх чандмань эрдэнийн тухай үлгэр ярихад тэд үнэмшиж тийм ид шидтэй болох сон гэж мөрөөддөг байлаа. Тэгвэл өнөөгийн хүүхдүүдэд тийм үлгэр огтхон ч сонирхогдохгүй болжээ. Яагаад гэвэл тэд өөрсдөө үлгэр шиг үйл явдлын гүнд, монгол орны нүүр царайг танигдахгүй болгон хөгжүүлж буй ид шидтэй хүмүүсийн дунд аж төрж, тийрэлтэт онгоц, электрон машин, өнгөт телевизор, өөрөө ажиллах суурь машин, дуу болоод дүрс хураагч хэрэгсэл, сансрын болоод бичил биеийн дуран авай зэрэг орчин үеийн техник шинжлэх ухааны ид шидтэнүүдийн хүрээлэл дунд сурч хөдөлмөрлөж байна. Хэдхэн жилийн өмнө, гуч дөчөөд оны үед радио анх сонсохдоо чөтгөр шулам гэж, кино анх үзэхдээ сүнс сүг дүрс гэж цочин бишүүрхэж, чийдэнгийн асаж байгаа шилнээс тамхиа нэрэх гэж гаансаа түүнд нааж байсан тэр л хүмүүсийн үр сад өнөөдөр богино долгионы радио, спортын олон улсын тэмцээнд оролцон түрүүлж дэлхийн кино наадмуудаас шилдэг бүтээлийнхээ төлөө алт, мөнгөн цомоор шагнуулж, цөмийн шинжилгээний олон улсын институтэд докторын зэрэг хамгаалж байна.

	Гучаад оны үеийн монгол хүнд хэдэн зуун километрийн алсад болж байгаа үйл явдлыг гэрийн хоймортоо суугаад дууг нь сонсож, дүрсийг нь үзнэ гэвэл тийм юм ярьсан хүнийг «ухаан нь орж гарч байна» хэмээн гайхах байсан. Гэтэл саяхан монголын пионерын байгууллагын 55 жилийн ойгоор Булган аймгийн пионерын ордны тайлан тоглолт Улаанбаатар хотод болоход Булган аймгийн хөдөлмөрчид үр хүүхдийнхээ авьяасыг зурагтын дэлгэцээс гэр гэртээ суугаад харцгааж яг л нийслэлд, улсын хүүхдийн театрт, хүүхдийнхээ тоглолтыг үзэж байгаагаас ялгаагүй баяр жаргалыг эдэлж байлаа. Ингэнэ гэж гучаад оны үед байтугай тавиад оны үед ч хүмүүст ярихад итгэхгүй нь л дийлэнх байх байсан. Гэвч монгол оронд урьдын түүхэнд байгаагүй цоо шинэ үлгэр зохиогдож, амьдралд хэрэгжиж байна.

	Аливаа нэгэн үнэмшмээргүй зүйлийг манайхан «үлгэр шиг юм» гэж хэлдэг. Тэгвэл манай эх оронд гарсаар байгаа өөрчлөлтүүд мөн л үлгэр домог шиг гайхамшигтай мөртөө жинхэнэ бодит байдал мөн билээ. Монголын ард түмний сэтгэл хөдлөм баатарлаг, бадрангуй шинэ туульс эртний уламжлалт газар нутаг дээр маань бодитойгоор сүндэрлэн босож, түүний сүр хүч, суу алдар нь уран зохиолын хуудаснаа мөнхрөн бичигдсээр байна.

	Монгол шинэ туульсын салшгүй бүрэлдэхүүн хэсэг нь шинэ монголын хүүхдийн утга зохиол болжээ. Манай хүүхдийн утга зохиол эх орныхоо социалист өөрчлөлтийн гайхамшигтай үйлсийг жил ирэх тусам яруу сайхнаар дүрслэн харуулахын хамт өөрөө мөн л өсөн өндийж, дуу хоолойгоо улам цээл тунгалаг болгон эх орон, уншигчид, баатруудтайгаа нэгэн хамт өсөн хөгжиж байна.

	Хэрвээ дөч, тавиад оны үед хүүхдийн зохиол ховор юмны тоонд орж, хүүхдийн шилдэг сайн зохиол болон зохиолчийг уншигч түмэн маань мөрөөдөж байсан бол сүүлийн хориод жилийн дотор энэ мөрөөдөл бодит биеллээ олжээ. Үүнийг ардын хувьсгалын 50 жилийн ойгоор гарсан «Хүүхдийн уран зохиолын дээжис» ном бэлхнээ харуулсан билээ. Тэр номд манай хүүхдүүдийн зохиолыг нь сонирхон уншдаг 49 зохиолчийн шилдэг бүтээл орсон байлаа. Түүнээс хойш аравхан жил өнгөрч ардын хувьсгалынхаа 60 жилийн ойтой бид золгож, хүүхдийн зохиолчид өөрсдийн бичсэн шилдэг зохиолын эмхэтгэлийг уншигчдадаа, хувьсгалынхаа яруу алдарт ойдоо өргөн барьж байна.

	Өнгөрсөн арван жил бол түүний өмнөх тавин жилтэй харьцуулахад нүд ирмэх төдий богино хугацаа юм. Гэвч энэхэн богино хугацаанд манай хүүхдийн утга зохиол үлгэрийн хурдаар хөгжсөн гэхэд болох юм. Үүнийг бид ганцхан жишээгээр нотолж болно. Өнгөрсөн арван жилд манай хүүхдийн уран зохиолын уншигчдын хүрээ асар өргөжин тэлж эх орныхоо хил хязгаараас халин гарч дэлхийн хүүхдийн утга зохиолын тавцанд улам бүр хүндтэй байрыг эзлэх замаар хөгжлөө.

	Зөвлөлт Холбоот Улсын хүүхдийн утга зохиолын судлалын гол индэр болсон «Детская литература» сэтгүүл 1974 онд бүтэн дугаараа монголын хүүхдийн утга зохиолд зориулан гаргалаа. Энэ бол ЗХУ болон ер нь гадаад оронд манай хүүхдийн утга зохиолын тухайд асар өргөн хүрээтэйгээр гүн гүнзгий сурталчилсан анхны томоохон ололт, манай хүүхдийн утга зохиолын амьдралд тохиолдсон тэмдэглэлт үйл явдал байлаа.

	«Детская литература» сэтгүүлийн тэрхүү тусгай дугаарт зориулсан асуултад (1974 оны № 11) МАХН-ын Төв Хорооны нэгдүгээр нарийн бичгийн дарга, БНМАУ-ын Ардын Их Хурлын тэргүүлэгчдийн дарга нөхөр Ю. Цэдэнбалын өгсөн хариу нийтлэгдсэн юм. «Социалист нийгмийн өндөр үзэл сурталтай, үнэнч шударга, хөдөлмөрч гишүүдийг төлөвшүүлэн бий болгож, оюун санааг нь баяжуулан зэвсэглэж, гоо сайхны өндөр хүмүүжил олгоход утга зохиолын үүрэг асар их юм» гэж нөхөр Ю. Цэдэнбал онцлон тэмдэглээд, манай хүүхдийн зохиолчдын амжилтыг өндрөөр үнэлж, манай «Нэрт зохиолчдын сайн сайн бүтээлийн зэрэгцээгээр дэлхийн сонгодог зохиолчид, зөвлөлтийн утга зохиолын шилдэг бүтээлээс монгол хэлнээ орчуулан манай залуучуудыг хүмүүжүүлэх ажилд ашиглахыг онцгой ач холбогдолтой гэж үзэж байна» гэсэн билээ. (Ю. Цэдэнбал «Залуучуудын тухай». Улаанбаатар. 1976 он. 285 дугаар талд).

	Монголын хүүхдийн шинэ утга зохиол Зөвлөлт Холбоот Улс болон ах дүү социалист орнууд, дэлхийн хүүхдийн дэвшилт утга зохиолтой ойртон нягтрах, тэдгээрийн шилдэг ололтоос цуцалтгүй суралцах замаар хөгжиж, өнгөрсөн арван жилд энэ талаар ихээхэн амжилт оллоо. Дэлхийн хүүхдийн зохиолчдын олон улсын анхдугаар бага хурал 1973 онд Москвад болоход манай хүүхдийн зохиолчид анх очсоноос хойш удаа дараа Прага, Москвад болсон хурлуудад ажил хэрэгчээр идэвхтэй оролцож, дэлхий дахины хүүхдийн утга зохиолын тулгамдсан асуудлуудаар саналаа солилцож, их зүйл сурч, уран бүтээлийн цар хүрээгээ өргөтгөн тэлж байна.

	Монгол, Зөвлөлтийн хүүхдийн шилдэг зохиолчдын хамтын түүвэр «Үнэнч нөхөд» гэдэг номыг 1977 онд монгол, орос хэлээр Монгол, Зөвлөлтийн хүүхдийн зохиолчид хамтран бэлтгэж Москва, Улаанбаатарт хэвлүүлэн гаргасан нь мөн л манай хүүхдийн утга зохиолын амьдралд анх удаа тохиолдсон онцгой ач холбогдолтой шинэ зүйл байлаа. «Үнэнч нөхөд» номд Зөвлөлтийн олон үндэстний хүүхдийн зохиолын шилдэг төлөөлөгчид А. Гайдар, Л. Кассиль, Н. Носов, Мустай Карим, С. Баруздин, Л. Пантелеев, Ю. Сотник, В. Медведев нарын 26 зохиолчийн бүтээл, монголын мөн 26 зохиолчийн шилдэг бүтээл оржээ. Үнэн хэрэг дээрээ энэ ном нь ах дүү хоёр орны хүүхдийн шилдэг зохиолчдын бүтээлийн хамтын тайлан, дээжис нь болсон юм. Номын оршлыг ЗСБНХУ-ын социалист хөдөлмөрийн баатар, Лениний шагналт, хүүхдийн алдарт зохиолч Сергей Михалков бичсэн нь дурсгалтай хэрэг болсон гэж би хувьдаа боддог юм.

	Өнгөрсөн арван жилд манай хүүхдийн нэрт зохиолч П. Хорлоогийн «Говийн хүү» гэдэг эмхэтгэл Зөвлөлт улсад хоёр дахь удаагаа орос, мөн узбек хэлээр хэвлэгдэж, Д. Гармаагийн «Хөгжөөнтэй туужууд» орос хэлээр, Н. Надмидын «Сүхбаатарын тухай өгүүллэгүүд» хоёр дахь удаагаа оросоор, Л. Түдэвийн «Хорвоотой танилцсан түүх» орос, украин, молдав хэлээр тус тус хэвлэгдэн гарлаа.

	Монголын хүүхдийн утга зохиолын ололт амжилтыг зориуд сонирхож олон улсын хүүхдийн утга зохиол судлах нийгэмлэг өөрийнхөө ерөнхийлөгч Жеймс Фрейзерийг олон улсын хүүхдийн жилээр 1979 онд манай оронд ирүүлэв. Жеймс Фрейзер манай хүүхдийн утга зохиолын ололт амжилттай танилцаад өндөр үнэлж, монголын хүүхдийн урлаг утга зохиолоор Америкийн нэгдсэн улсад нүүдлийн үзэсгэлэн гаргах, олон улсын хүүхдийн утга зохиолын судлалын нийгэмлэгийн «Федрус» сэтгүүлийн нэг дугаарыг монголын хүүхдийн утга зохиолд зориулан гаргах ажил зохион байгуулж байна.

	Энэ бүхнийг эргэцүүлэн бодоход манай хүүхдийн утга зохиол сүүлийн арван жилд зөвхөн өөрийн орноор барахгүй олон улсын хүүхдийн утга зохиолын тавцанд зохих байр сууриа эзэлж байгаа нь ойлгомжтой болно.

	Сүүлийн арван жилд хүүхдийн зохиолын судлал шүүмжлэлийн ажил ихээхэн далайцыг олсон гэхэд болно. Юу гэвэл хүүхдийн утга зохиолоор дагнан бичсэн шүүмжлэл судлалын хэд хэдэн ном тусгайлан хэвлэгдлээ. (Л. Түдэвийн «Хүүхдийн зохиолын онцлогууд» 1977 он, Д. Өлзийбаярын «Хүүхдийн зохиолын тухай бодол» 1979 он, X. Сампилдэндэвийн «Аман зохиол ардын үзэл санааны тусгал» 1977 он, Ч. Арьяасүрэнгийн «Орчин цагийн монголын хүүхдийн утга зохиол» 1980 он, зэрэг болно).

	Сүүлийн арван жилд хүүхдийн утга зохиолд шинэ залуу авьяастнууд олноор орж ирлээ. Тэдгээрийн нэлээдийн бүтээл энэхүү дээж бичигт орсныг бас л тэдний болон хүүхдийн утга зохиолын ололт гэж үзэж болно.

	Монголын зохиолчдын Эвлэлийн Хороо 1979 онд хүүхдийн зохиолчдын онол, практикийн семинарыг зохион байгуулж, түүнд Зөвлөлтийн хүүхдийн нэрт зохиолч, судлаач нар оролцсон нь ихээхэн чухал ач холбогдолтой боллоо.

	Хүүхдийн утга зохиол ийнхүү өдрөөс өдөрт өсөж өндийж байна. Энэ өсөлт нь манай социалист байгуулалтын хурдац, ард түмний оюун санааны баялгаас эх үндэс, шим шүүсээ авдаг тул зогсолтгүй урагш тэмүүлсэн амьд үйл явц юм. Манай амьдралын хамаг баяр баясгалан, цог золбоо, үхэшгүй мөнхийн увдис үр хүүхдүүдэд маань байдаг болохоор тэдний тухай зохиол мөн л тэдний жавхаагаар жигүүрлэж төгсгөлгүй үргэлжлэх бөгөөд үлгэрийн ид шидийг үнэн байдал болгож байгаа ард түмний ариун үйлсийн гайхамшгийг харуулах шинэ үлгэр, шинэ туульс жилээс жилд олширсоор байх нь дамжиггүй. Гагцхүү үзгээ хурц байлгаж, үгийнхээ чадал, авьяасынхаа дөлийг ямагт бадрааж, суут сайхан үйлсийн сайн бичээч байхын эрмэлзэл нь зохиолч бидний ариун дээд үүрэг мөн.

